
KASBIY TA’LIMDA O‘QUVCHILARNING 
RAQAMLI KOMPETENSIYASINI 
SHAKLLANTIRISH VA BAHOLASHNING 
INNOVATSION YONDASHUVLARI
Maxkamova Zuhra Tursunpulotovna
Professional ta’limni rivojlantirish instituti 2-bosqich mustaqil izlanuvchisi

Annotatsiya: Maqolada kasbiy ta’limni raqamli transformatsiyalash sharoitida o‘quvchilarning raqamli kompetensiyasini 
shakllantirish va baholashning nazariy-metodologik asoslari chuqur o‘rganildi. Ta’lim jarayonida texnik ko‘nikmalarni 
fuqarolik madaniyati bilan integratsiya qilishga qaratilgan tarkibiy-funksional pedagogik modelning maqsadli, konseptual, 
mazmunli-texnologik, tashkiliy-pedagogik va diagnostik-natijaviy komponentlari ilmiy jihatdan asoslangan. O‘quvchilarning 
raqamli kompetensiyasini shakllantirish va baholashning metodologik negizi sifatida kompetensiyaviy, integrativ va 
raqamli-texnologik yondashuvlarning o‘zaro bog‘liqligi aniqlangan.

Kalit soʻzlar: kasbiy ta’lim, raqamli kompetensiya, baholash, innovatsion yondashuv, ta’lim transformatsiyasi, 
kompetensiyaviy yondashuv, pedagogik model, raqamli didaktika, fuqarolik madaniyati.

Abstract: The article thoroughly examines the theoretical and methodological foundations of forming and assessing 
students’ digital competence in the context of digital transformation of vocational education. A scientifically grounded 
structural-functional pedagogical model is proposed, aimed at integrating technical skills with civic culture. This model 
includes target, conceptual, content-technological, organizational-pedagogical, and diagnostic-resultative components. 
As the methodological basis for shaping and assessing digital competence, the interrelation of competency-based, 
integrative, and digital-technological approaches has been identified.

Key words: vocational education, digital competence, assessment, innovative approach, educational transformation, 
competency-based approach, pedagogical model, digital didactics, civic culture.

Аннотация: В статье глубоко изучены теоретико-методологические основы формирования и оценки цифровой 
компетентности учащихся в условиях цифровой трансформации профессионального образования. Научно 
обоснована структурно-функциональная педагогическая модель, направленная на интеграцию технических 
навыков с гражданской культурой, включающая целевой, концептуальный, содержательно-технологический, 
организационно-педагогический и диагностико-результативный компоненты. В качестве методологической 
основы формирования и оценки цифровой компетентности учащихся выявлена взаимосвязь компетентностного, 
интегративного и цифрово-технологического подходов.

Ключевые слова: профессиональное образование, цифровая компетентность, оценка, инновационный подход, 
трансформация образования, компетентностный подход, педагогическая модель, цифровая дидактика, 
гражданская культура.

K I R I S H
Jahon miqyosida ta’lim tizimida kuzatilayotgan raqamli transformatsiya jarayonlari kasbiy ta’lim oldiga yangi 

va murakkab vazifalarni qo‘ymoqda. Chunki bugungi globallashuv sharoitida inson kapitali raqobatbardoshlikning 
eng muhim omiliga aylanib bormoqda. Raqamli iqtisodiyot sharoitida esa raqobatbardosh kadrlarni tayyorlash 
nafaqat zamonaviy texnologiyalarni mukammal bilishni, balki ulardan samarali, mas’uliyatli va ijodiy foydalana 
olishni taqozo etadi. Bu esa kasbiy ta’lim tizimida nafaqat texnik ko‘nikmalarni, balki keng qamrovli raqamli 
kompetensiyani shakllantirishni dolzarb vazifa sifatida kun tartibiga olib chiqmoqda.

O‘zbekistonda ham “Raqamli O‘zbekiston – 2030” strategiyasi (PF–6079, 2020-yil 5-oktabr) hamda kasbiy 
ta’lim tizimini modernizatsiya qilishga qaratilgan qator me’yoriy-huquqiy hujjatlarning qabul qilinishi ushbu 
sohada tub islohotlar zaruratini belgilab berdi. Prezidentimiz Sh.M. Mirziyoyev bu borada shunday ta’kidlagan 
edi: “Raqamli bilim va zamonaviy axborot texnologiyalarini egallamagan har qanday soha, har qanday iqtisodiyot 

sohasida taraqqiyot bo‘lishi mumkin emas.” Ushbu fikr kasbiy ta’lim tizimini zamonaviy talablar asosida qayta 
ko‘rib chiqish va uni innovatsion rivojlantirishning muhimligini yaqqol ko‘rsatib bermoqda.1

Mazkur jarayon an’anaviy ta’lim paradigmasidan voz kechib, o‘quvchilarning raqamli kompetensiyasini 
shakllantirish, uni xolis va ilmiy asoslangan mezonlar orqali baholashga qaratilgan yangi pedagogik 
yondashuvlarni joriy etishni talab qilmoqda. Shu boisdan ham kasbiy ta’lim tizimida raqamli didaktika elementlari, 
interaktiv metodlar va axborot-kommunikatsiya texnologiyalaridan keng foydalanish masalasi dolzarb bo‘lib 
bormoqda.

Mavzuning dolzarbligi, bir tomondan, kasbiy ta’lim amaliyoti va zamonaviy mehnat bozori talablaridagi 
tafovutni bartaraf etish zaruratidan kelib chiqsa, ikkinchi tomondan, raqamli ko‘nikmalarni rivojlantirish bo‘yicha 
mavjud pedagogik yondashuvlarni tizimlashtirish hamda ularni baholashning shaffof va adolatli mexanizmlarini 
ishlab chiqish ehtiyoji bilan izohlanadi. Bu masala nafaqat pedagogik, balki ijtimoiy-iqtisodiy jihatdan ham 
dolzarb bo‘lib, mamlakatimizda innovatsion iqtisodiyotni shakllantirish, mehnat bozorida raqobatbardoshlikni 
ta’minlash va yoshlarning intellektual salohiyatini rivojlantirishda muhim ahamiyat kasb etadi.

T A D Q I Q O T  M E T O D O L O G I YA S I 
Kasbiy ta’limda o‘quvchilarning raqamli kompetensiyasini shakllantirish va baholash jarayonlarini chuqur 

o‘rganishga qaratildi. Bunda nazariy-tahliliy, qiyosiy-pedagogik va empirik metodlardan foydalanildi. Nazariy-
tahliliy yondashuv orqali mavjud ilmiy manbalar, xalqaro tajribalar hamda O‘zbekiston Respublikasida qabul 
qilingan me’yoriy-huquqiy hujjatlar, jumladan, “Raqamli O‘zbekiston – 2030” strategiyasi asosida konseptual 
qarashlar ishlab chiqildi. Qiyosiy-pedagogik metod yordamida xorijiy va mahalliy olimlarning qarashlari 
solishtirilib, raqamli kompetensiyani shakllantirish va baholash bo‘yicha turli yondashuvlar tahlil qilindi. Empirik 
metodlar sifatida so‘rovnoma, kuzatuv va tajriba-sinov ishlari olib borilib, o‘quvchilarning raqamli kompetensiyasi 
shakllanishining amaliy darajasi aniqlashtirildi. Shuningdek, model yaratish metodi asosida o‘quvchilarning 
texnik ko‘nikmalarini fuqarolik madaniyati bilan uyg‘unlashtiruvchi tarkibiy-funksional pedagogik model ishlab 
chiqildi. Metodologik asos sifatida esa kompetensiyaviy, integrativ va raqamli-texnologik yondashuvlarning 
o‘zaro uyg‘unligi tanlandi.

M A V Z U G A  O I D  A D A B I Y O T L A R  T A H L I L I
Kasbiy ta’limni rivojlantirish muammolari R.X. Djuraev, N.A. Muslimov, D.O. Ximmataliev, O.A. Qo‘ysinov 

kabi mahalliy olimlar tomonidan keng tadqiq etilgan. Xorijiy pedagogikada G. Spenser, R.M. Ganye kabi 
tadqiqotchilar bilimlarni baholashning ilmiy-pedagogik asoslarini ishlab chiqqan bo‘lsa, V.I. Blinov, I.S. Sergeev 
kabi olimlar raqamli didaktika konsepsiyasini rivojlantirmoqda. Ushbu tadqiqotlar raqamli ta’limning alohida 
jihatlarini yoritishga xizmat qilsa-da, o‘quvchilarning raqamli kompetensiyasini shakllantirish jarayonini uni 
baholash mexanizmlari bilan uzviy bog‘laydigan yaxlit nazariy modelning mavjud emasligi ilmiy bo‘shliq sifatida 
namoyon bo‘ladi. Aksariyat yondashuvlar yo texnologiyalarni joriy etishga, yoki baholashning alohida usullariga 
urg‘u beradi, biroq bu ikki jarayonni yagona pedagogik tizim sifatida birlashtirmaydi.

Mavjud muammo – kasbiy ta’limda raqamli kompetensiyani shakllantirish va baholash bo‘yicha tizimsiz 
yondashuvlarning mavjudligidir. Tahlillar shuni ko‘rsatadiki, bu muammoni hal qilish uchun shakllantirish 
va baholash jarayonlarini birlashtiruvchi, aniq metodologik asoslarga ega bo‘lgan tizimli yechim zarur. 
Maqolada aynan shunday yechim sifatida o‘quvchining texnik ko‘nikmalarini uning fuqarolik madaniyati bilan 
integratsiya qiluvchi tarkibiy-funksional model taklif etiladi. Ushbu yondashuvning yangiligi shundaki, u raqamli 
kompetensiyani faqat kasbiy mahorat sifatida emas, balki zamonaviy jamiyatning mas’uliyatli a’zosi sifatlarini 
o‘zida mujassam etgan kompleks hodisa sifatida talqin qiladi.

Shunday qilib, maqolaning maqsadi – kasbiy ta’limda o‘quvchilarning raqamli kompetensiyasini 
shakllantirish va baholashning innovatsion yondashuvlarini nazariy jihatdan asoslash hamda ushbu jarayonni 
tizimli tashkil etishga imkon beruvchi tarkibiy-funksional modelni taqdim etishdan iborat.

Maqolaning nazariy negizini tashkil etuvchi asosiy tushunchalar “ta’limning raqamli transformatsiyasi” va 
“raqamli kompetensiya” hisoblanadi. Ta’limning raqamli transformatsiyasi – bu shunchaki ta’lim jarayoniga 
texnologiyalarni joriy etish emas, balki o‘quv maqsadlari, metodlari, mazmuni va baholash tizimini tubdan 
o‘zgartirish orqali yangi, shaxsga yo‘naltirilgan va moslashuvchan ta’lim modellari yaratish jarayoni sifatida 
ta’riflandi. S.D. Karakozov ta’kidlaganidek, bu jarayon o‘quvchini ta’limning passiv ob’ektidan uning faol 
sub’ektiga aylantiradi.

Raqamli kompetensiya esa Yevropa Ittifoqining DigComp konsepsiyasiga muvofiq, axborot va ma’lumotlar 
savodxonligi, kommunikatsiya va hamkorlik, raqamli kontent yaratish, xavfsizlik hamda muammolarni hal qilish 

1	  Prezidentning 2020-yilgi Oliy Majlisga Murojaatnomasidan

kabi beshta asosiy yo‘nalishni qamrab oluvchi bilim, ko‘nikma va munosabatlar majmui sifatida tanqidiy tahlil 
qilindi.

T A H L I L  V A  N A T I J A L A R
Ushbu tushunchalar asosida taklif etilayotgan modelning metodologik poydevori sifatida uchta o‘zaro 

bog‘liq nazariy yondashuv asoslandi. Kompetensiyaviy yondashuv ta’lim natijasini nazariy bilimlar yig‘indisi 
sifatida emas, balki ularni amaliyotda qo‘llay olish qobiliyati sifatida belgilaydi. Integrativ yondashuv nazariy 
va amaliy bilimlar, shuningdek, turli fanlar o‘rtasidagi aloqadorlikni ta’minlash orqali yaxlit kasbiy tasavvurni 
shakllantirishga xizmat qiladi. Raqamli-texnologik yondashuv esa ta’lim jarayonini raqamli vositalar va muhit 
orqali tashkil etish, axborot oqimlarini boshqarish tamoyillarini belgilaydi.

Ushbu yondashuvlarning o‘zaro aloqasi quyidagi jadvalda umumlashtirilgan holda taklif etildi.

1-jadval. Nazariy yondashuvlarning qiyosiy tahlili.

Mezon Kompetensiyaviy 
yondashuv Integrativ yondashuv Raqamli-texnologik yondashuv

Maqsadi Amaliy ko‘nikma va 
malakalarni shakllantirish

Nazariy va amaliy bilimlarni 
uyg‘unlashtirish

Ta’lim jarayonini raqamli vositalar 
bilan boyitish

Tamoyillari Natijaga yo‘naltirilganlik, 
amaliyotga yaqinlik

Fanlararo aloqa, nazariya va 
amaliyot birligi

Interaktivlik, moslashuvchanlik, 
vizuallashtirish

Asosiy 
metodlari

Loyiha ishi, keys-stadi, 
portfoliо

Binar darslar, integral kurslar, 
kompleks topshiriqlar

Onlayn platformalar, virtual 
laboratoriyalar, simulyatsiyalar

Yuqoridagi jadvaldan ko‘rinib turibdiki, kompetensiyaviy, integrativ va raqamli-texnologik yondashuvlar 
bir-birini to‘ldiruvchi xususiyatga ega. Kompetensiyaviy yondashuv ta’lim jarayonida amaliy ko‘nikmalarni 
shakllantirishga e’tibor qaratsa, integrativ yondashuv nazariya va amaliyot birligini ta’minlaydi. Raqamli-
texnologik yondashuv esa ushbu jarayonlarni raqamli muhit va vositalar orqali boyitib, samaradorlikni oshiradi.

Metodologik jihatdan mazkur yondashuvlarni uyg‘unlashtirish ta’lim mazmunini zamon talablariga mos 
ravishda takomillashtirish imkonini beradi. Xususan, raqamli kompetensiyalarni rivojlantirish jarayonida 
faqatgina texnik ko‘nikmalar emas, balki tanqidiy fikrlash, axborot bilan ishlash madaniyati va xavfsiz raqamli 
muhitda faoliyat ko‘rsata olish kabi universal kompetensiyalar ham shakllantiriladi. Shu bois, taklif etilayotgan 
model raqamli kompetensiyalarni rivojlantirishda kompleks yondashuvni nazarda tutadi.

Unda talabalarining shaxsiy tajribasi va bilimlarini integratsiya qilish, fanlararo bog‘liqlik orqali bilimlarni 
chuqurlashtirish hamda raqamli vositalar orqali individuallashtirilgan o‘qitishni amalga oshirish ustuvor yo‘nalish 
sifatida belgilanadi. Bunday yondashuv ta’lim jarayonida an’anaviy va innovatsion metodlarni uyg‘unlashtirish 
orqali zamonaviy kasbiy tayyorgarlikni ta’minlaydi.

Natijada bitiruvchilar nafaqat nazariy bilimlarga, balki ularni raqamli muhitda samarali qo‘llay olishga ham 
tayyor bo‘ladilar. Nazariy tahlillar asosida maqolada kasbiy ta’limda o‘quvchilarning raqamli kompetensiyasini 
shakllantirish va baholashga qaratilgan “Fuqarolik madaniyatida raqamli kompetensiyani shakllantirish va 
baholashning tarkibiy-funksional modeli” taklif etildi. Ushbu model beshta o‘zaro bog‘liq komponentdan iborat 
yaxlit tizim sifatida shakllantirildi.

1. Maqsadli komponent. Modelning asosiy maqsadi – raqamli texnologiyalardan samarali foydalana 
oladigan va ayni paytda yuksak fuqarolik madaniyatiga ega mutaxassisni tayyorlashdan iborat. Bu yerda 
raqamli kompetensiya kasbiy mahorat bilan birga ijtimoiy mas’uliyatni ham qamrab olishi aniqlandi. Faol 
fuqarolik madaniyati yoshlarning raqamli vositalardan foydalanib, ijtimoiy-siyosiy jarayonlarni ob’ektiv tahlil 
qilish, destruktiv ta’sirlarga qarshi turish va fuqarolik jamiyatini barpo etishda faol ishtirok etish qobiliyati sifatida 
belgilandi.

2. Konseptual komponent. Modelning metodologik asosini tashkil etib, unga ijtimoiy-psixologik, axborot-
kommunikativ va muhitli yondashuvlar kiritildi. Ushbu yondashuvlar raqamli avlodning psixologik xususiyatlarini 
hisobga olish, virtual muhitda samarali muloqotni yo‘lga qo‘yish va rivojlantiruvchi raqamli ta’lim muhitini yaratish 
tamoyillarini belgilaydi.

3. Mazmunli-texnologik komponent. Bu komponentda o‘quv mazmuni, pedagogik texnologiyalar va vositalar 
aniqlashtirildi. Xususan, “Raqamli jamiyatda yoshlar harakati” maxsus kursi, shuningdek, modul, loyiha, o‘yin va 
interaktiv texnologiyalardan foydalanish tavsiya etildi. Tarbiyaviy faoliyat “Fuqarolik dunyoqarashi”, “Fuqarolik 
faolligi” va “Virtual makonda axborot xavfsizligi” kabi tematik bloklar orqali amalga oshirilishi ko‘zda tutildi.

4. Tashkiliy-pedagogik komponent. Modelni amaliyotga samarali joriy etish uchun zarur bo‘lgan tashkiliy-
pedagogik shart-sharoitlar belgilandi. Bularga o‘quv dasturlariga tegishli mavzularni integratsiya qilish, raqamli 

ta’lim muhitining tarbiyaviy salohiyatini oshirish va o‘quvchilarning virtual makondagi faolligini qo‘llab-quvvatlash 
kiradi.

5. Diagnostik-natijaviy komponent. Ushbu komponentda raqamli kompetensiyaning shakllanganlik 
darajasini baholash mezonlari, ko‘rsatkichlari va vositalari taqdim etildi. Baholash mezonlari sifatida motivatsion-
qadriyatiy, kognitiv (affektiv) va faoliyatli jihatlar ajratildi. Shakllanganlik darajalari esa passiv-me’yoriy, 
funksional-pragmatik va faoliyatli-dinamik bosqichlarga bo‘lindi. Baholash vositalari sifatida onlayn-anketalar, 
loyiha ishlarining refleksiv tahlili va raqamli portfoliodan foydalanish taklif qilindi.

Maqolada taqdim etilgan natijalar, xususan, tarkibiy-funksional model, xalqaro ta’lim siyosatidagi zamonaviy 
tendensiyalarga muvofiq keladi. Masalan, Yevropa Komissiyasining “Raqamli ta’lim bo‘yicha harakatlar rejasi 
(2021–2027)”da yuqori samarali raqamli ta’lim ekotizimini yaratish va raqamli ko‘nikmalarni rivojlantirish strategik 
ustuvor vazifalar sifatida belgilangan. Taklif etilgan modelning “Tashkiliy-pedagogik komponenti” aynan shunday 
ekotizimni yaratishga, “Mazmunli-texnologik” va “Diagnostik-natijaviy” komponentlari esa raqamli ko‘nikmalarni 
shakllantirish va baholashga qaratilganligi bilan ushbu rejaning amaliy-pedagogik yechimi sifatida qaralishi 
mumkin.

V.I. Blinov va uning hammualliflarining raqamli didaktika konsepsiyasi ta’lim texnologiyalariga urg‘u 
berishni taklif qiladi, bizning model esa texnologiyalarni nafaqat o‘qitish vositasi, balki fuqarolik madaniyatini 
shakllantirish elementi sifatida ham talqin qilishi bilan ushbu qarashlarni to‘ldiradi.

Modelning ilmiy ahamiyati shundaki, u kasbiy pedagogika nazariyasiga raqamli kompetensiyani 
shakllantirish va baholash jarayonlarini integratsiya qiluvchi tizimli yondashuvni taklif etadi. Ushbu model 
kompetensiyani shakllantirishning tarqoql usullarini yagona nazariy asosga birlashtiradi.

Amaliy ahamiyati esa kasbiy ta’lim muassasalari uchun o‘quv dasturlarini modernizatsiya qilish, pedagoglar 
uchun innovatsion baholash vositalarini ishlab chiqish va ta’lim sifatini boshqarishda aniq metodologik qo‘llanma 
bo‘lib xizmat qilishi bilan belgilanadi. Ushbu modeldan foydalanish kasbiy ta’lim bitiruvchilarining nafaqat 
mehnat bozoridagi raqobatbardoshligini, balki raqamli fuqaro sifatidagi mas’uliyatini ham oshirishni tasdiqlaydi. 
Shu bois, model tamoyillaridan kasbiy ta’lim standartlari va o‘qituvchilar malakasini oshirish dasturlarini ishlab 
chiqishda foydalanish tavsiya etiladi.

X U L O S A  V A  T A K L I F L A R
Kasbiy ta’limning raqamli transformatsiyasi sharoitida o‘quvchilarning raqamli kompetensiyasini 

shakllantirish va baholash murakkab, ko‘p qirrali vazifa bo‘lib, unga tizimli yondashuv talab etiladi. Taklif etilgan 
tarkibiy-funksional model ushbu muammoning nazariy yechimi sifatida quyidagi ilmiy takliflarni ishlab chiqishga 
asos bo‘ladi:

1. Modelning diagnostik-natijaviy komponentiga asoslangan holda turli kasbiy yo‘nalishlar uchun 
ixtisoslashtirilgan raqamli kompetensiyani baholash vositalari (standartlashtirilgan testlar, loyiha ishlari uchun 
rubrikalar) majmuasini ishlab chiqish va validatsiyadan o‘tkazish.

2. Modelni amaliyotga tatbiq etishning o‘quvchilarning kelgusidagi ishga joylashishi va ijtimoiy faolligiga 
uzoq muddatli ta’sirini o‘rganish maqsadida eksperimental tadqiqotlar o‘tkazish.

3. Modelning mazmunli-texnologik komponentini samarali amalga oshirish uchun zarur bo‘lgan pedagogik 
shart-sharoitlarni va o‘qituvchilar uchun maxsus malaka oshirish dasturlarini ishlab chiqish.

4. Ushbu modelni ta’limning boshqa bosqichlari (oliy ta’lim, uzluksiz ta’lim) uchun moslashtirish 
imkoniyatlarini tadqiq etish va zarur o‘zgartirishlarni nazariy jihatdan asoslash.

